
29 Tachwedd 2022 
 

Annwyl Jenny, 
 
Diolch am eich e-bost dyddiedig 2 Tachwedd ynglŷn â chyhoeddi’r strategaeth Unedau 
Cydraddoldeb, Hil ac Anabledd a oedd yn cynnwys ymholiadau ar ein dull gweithredu Trais 
yn erbyn Menywod, Cam-drin Domestig a Thrais Rhywiol (VAWDASV) a’r sector gofal plant 
mewn perthynas â’r gwaith hwn. 
 
Sefydlwyd yr Unedau Cydraddoldeb, Hil ac Anabledd ym mis Ionawr eleni ac maent wedi 
bod yn gweithio ar ddatblygu’r strategaeth a nodi ac archwilio blaenoriaethau allweddol 
gyda rhanddeiliaid. Mae rhywfaint o’r prif waith wedi dechrau ond mae angen gwneud mwy 
wrth i’r Unedau gael eu holl adnoddau er mwyn datblygu ein dealltwriaeth o’r 
blaenoriaethau a’n galluogi ni i ddechrau’r gwaith sydd ei angen; eich adborth, a fydd yn ein 
helpu gyda’r dasg hon. 
 
Mae’r blaenoriaethau a gyhoeddwyd ochr yn ochr â’n strategaeth yn cynnwys eitemau ar y 
2 faes a nodwyd gennych a gallaf roi rhagor o fanylion ichi ynghylch y blaenoriaethau hynny 
yn dilyn eu cyhoeddi yn ôl ym mis Medi. Rydym yn bwriadu cyhoeddi fersiwn wedi’i 
diweddaru o’r rhestr blaenoriaethau yn y flwyddyn newydd wrth i’n gwaith ddatblygu. 
Byddwn yn darparu diweddariad ar gynnydd gwaith yr Uned Dystiolaeth yn y flwyddyn 
newydd hefyd. 
 
Trais yn erbyn Menywod, Cam-drin Domestig a Thrais Rhywiol (VAWDASV) 
 
Mae’r Unedau yn ymwybodol o’r gofyniad o ran deall mwy am nodweddion dioddefwyr a 
chyflawnwyr VAWDASV a chafodd blaenoriaeth gyffredinol iawn ei chynnwys ar hyn “3.08: 
Sefydlu ystorfa ddata ar gyfer trais yn erbyn menywod, cam-drin domestig a thrais rhywiol”.  
 
Rydym yn deall pwysigrwydd y sylfaen dystiolaeth gan gynnwys profiad bywyd yn ogystal 
â'r heriau ynghylch mynediad, ymddiriedaeth a sensitifrwydd i'r wybodaeth hon. Bydd yr 
Unedau'n gweithio ochr yn ochr ag ymchwilwyr Cyfiawnder Cymdeithasol yn is-adran 
dystiolaeth Cydraddoldeb, Tlodi a Phlant newydd Llywodraeth Cymru, ynghyd â 
chydweithwyr polisi, i ddeall y gofynion o ran y data yn well a sut y gallwn ymateb i'r heriau. 

Yn gysylltiedig â hyn, rydym hefyd wedi nodi'r angen i ddeall a chynghori ar y dull o gofnodi 
nodweddion personol unigolion pan fyddant yn defnyddio gwasanaethau am y tro cyntaf, 
gan gynnwys VAWDASV (blaenoriaeth 2.04b) sy'n ymwneud â'r flaenoriaeth i ddeall y 
rhwystrau rhag casglu data cydraddoldeb ac adrodd arnynt (2.04a). Rydym wedi dechrau 
cwmpasu’r gwaith i edrych ar y disgrifiadau o nodweddion a'r rhwystrau rhag darparu a 
chasglu gwybodaeth, a gallwn rannu mwy am hyn ar ôl datblygu’r gwaith ymhellach. 
 
Rhaid inni glywed a chynnwys lleisiau goroeswyr ar bob lefel er mwyn mynd i'r afael yn 
effeithiol â thrais yn erbyn menywod, cam-drin domestig a thrais rhywiol (VAWDASV). 
Rydym am i oroeswyr, fel arbenigwyr drwy brofiad, weithio gyda ni i lunio polisïau 
cenedlaethol a chraffu ar weithredu strategaeth genedlaethol VAWDASV. Mae'r panel llais y 
goroeswr yn cael ei gadeirio gan Gynghorwyr Cenedlaethol VAWDASV ac mae'n rhan 
annatod o'r dull Glasbrint gan mai llais y goroeswr fydd yr edefyn aur drwy’r Strwythur 
Llywodraethu Glasbrint. Bydd y panel yn cael ei gynrychioli yn y Bartneriaeth Genedlaethol, 
ar Fwrdd y Rhaglen ac ym mhob llif gwaith, wrth ystyried camau, polisi a strategaeth. 
 
Y sector gofal plant 
 
Ers cyhoeddi'r strategaeth mae ymarfer i fapio'r gweithlu gofal plant a chwarae wedi'i 
ychwanegu at ein rhestr o flaenoriaethau. Rydym wrthi'n comisiynu ymchwil i fapio'r 
gweithlu gofal plant a chwarae yng Nghymru. Nod cyffredinol yr ymchwil yw deall strwythur 
y sectorau yn well drwy gasglu tystiolaeth i roi darlun cywir o faint a strwythur y gweithlu 
gofal plant a chwarae yng Nghymru, a nifer y llefydd sydd ar gael mewn lleoliadau 
cofrestredig. Bydd hyn yn cynnwys casglu data i'n helpu i ddeall nodweddion y gweithlu, 
gan gynnwys ethnigrwydd. Bydd y gwaith comisiwn hefyd yn cynhyrchu rhagamcanion ar 
gyfer nifer y lleoedd a'r staff y bydd eu hangen i gyflawni ymrwymiadau yn ymwneud â gofal 
plant a chwarae dros y pum mlynedd nesaf. Bydd hyn yn cael ei gyflawni drwy ddadansoddi 
ffynonellau data presennol a chynnal ymchwil newydd i lenwi unrhyw fylchau yn y 
dystiolaeth. Bydd yr ymchwil hon yn cael ei defnyddio i lywio polisi i gefnogi ac i ddatblygu'r 
gweithlu gofal plant a chwarae nawr a thros y pum mlynedd nesaf ac mae disgwyl iddi gael 
ei gwneud rhwng mis Ionawr a mis Medi 2023.   
 
 
Yn gywir 

